
Mbështetja e të drejtave të njeriut dhe e demokracisë 2005 - 2006 
 
Parathënie 
Ky raport dokumenton mënyrat e shumta në të cilat SHBA-të punuan më 2006 për ta 
përkrahur respektimin e të drejtave të njeriut dhe demokracinë në botë. 
 
Presidenti Bush na ka besuar ta udhëheqim një politikë të jashtme të rrënjosur në liri, 
dhe e ka identifikuar avancimin e të drejtave të njeriut dhe të demokracisë si element 
themelor të strategjisë tonë kombëtare të sigurisë. 
 
Siç ka thënë President Bush “Ajo të cilës çdo terrorist më së shumti i frikësohet është 
liria e njeriut – shoqëritë në të cilat meshkujt dhe femrat vendosin vetë, i përgjigjen 
ndërgjegjes së vet, dhe jetojnë nga shpresat e veta në vend se nga zemërimet e 
veta.” 
 
Gjatë vitit 2006, në çdo rajon të botës u përpoqëm t’i përkrahnim dhe mbronim 
standardet ndërkombëtare të të drejtave të njeriut dhe parimet demokratike. U 
ndihmuam demokracive partnere të themelonin dhe mbështetnin institucione të 
përgjegjshme të qeverisë dhe sundim të ligjit. U kujdesëm për procese të drejta e të 
lira zgjedhore dhe inkurajuam pjesëmarrjen e të gjithë qytetarëve, përfshirë këtu 
femrat dhe pakicat, në jetën e vendeve të veta. Punuam për t’i forcuar shoqëritë 
civile dhe për ta përkrahur lirinë e mediave. Për më tepër, në vendet ku të drejtat e 
njeriut dhe parimet demokratike shkeleshin, ne u solidarizuam me personat që 
kërkonin ndërrim paqësor. 
  
Mbrojtja e dinjitetit të njeriut dhe mbështetja e zhvillimit të demokracive në mbarë 
botën është përpjekje afatgjate, dhe kërkon partneritet të fortë me qeveritë e tjera, 
organizatat joqeveritare dhe sektorin privat. Do të ketë pengesa, dhe përparimi 
nganjëherë mund të jetë i ngadalshëm, por ne dhe partnerët tanë do të këmbëngulim 
– sepse është punë e drejtë dhe e mençur të investojmë në ëndrrat e meshkujve dhe 
të femrave të secilës kulturë dhe ngjyrë, të secilit mjedis shoqëror dhe besim, që 
përpiqen t’i sigurojnë bekimet e lirisë për vete, për fëmijët e vet, dhe për të ardhmen 
e vendeve të veta. 
 
Me këto pikëpamje, nëpërmjet kësaj ia paraqes Kongresit të Shteteve të Bashkuara 
dokumentin e Departamentit të Shtetit Mbështetja e të drejtave të njeriut dhe e 
demokracisë: Të dhënat e SHBA-ve për vitin 2006. 
 

Condoleezza Rice 
Sekretare e Shtetit 

 
 
Strategjia e SHBA-ve për të drejta të njeriut dhe demokraci 
Mbështetja e të drejtave të njeriut dhe e demokracisë: Të dhënat e SHBA-ve për vitin 
2006 përshkruan gamën e gjerë të mjeteve diplomatike që i zbatuam vitin e kaluar 
për t’i mbështetur përpjekjet e vendësve për reforma në mbarë botën. 
 
Nuk ka formulë unike për avancimin e lirive personale e demokratike. Përpjekjet tona 
u përqendruan në tri elemente kryesore të një demokracie funksionale që duhet të 
jenë të pranishme nëse të drejtat e njeriut duhet të ushtrohen dhe mbrohen në 

mënyrë efikase: Një -- një proces i lirë dhe i drejtë zgjedhor, me një terren të rrafshët 
për të siguruar konkurrencë të vërtetë; Dy -- qeverisje e mirë, me institucione 
përfaqësuese, transparente dhe përgjegjëse që veprojnë në kuadër të sundimit të 
ligjit, përfshirë këtu legjislaturat dhe gjyqësorët e pavarur; dhe Tre -- një shoqëri e 
fortë civile dhe media të pavarura që mund ta mbajnë qeverinë të sinqertë, t’i mbajnë 
qytetarët të angazhuar, dhe t’i mbajnë reformat në rrugë të drejtë. Në vendet ku këto 
tri elemente esenciale të demokracisë ishin të dobëta, ne punuam për t’i forcuar; në 
vendet ku ato shkeleshin, ne u përpoqëm t’i mbronim, dhe në vendet ku ato nuk 
ekzistonin për shkak të represionit të qeverisë, ne folëm hapur për ata që jetojnë në 
frikë, por ëndërrojnë për liri. 
 
Siç tregojnë këto raporte, ne ua përshtatëm mbështetjen tonë për të drejta të njeriut 
dhe demokraci sfidave të posaçme të secilit vend dhe rajon. Në hemisferën 
perëndimore, p.sh., sfida kryesore është zhvillimi demokratik -- ndihma që 
demokracitë ta përmirësojnë kapacitetin e vet për t’iu përgjigjur kërkesave të 
qytetarëve të vet për një jetë më të mirë. Për shumë vende në Afrikë, dhuna që është 
duke përfunduar mbetet qendrore për përmirësimin e gjendjes së të drejtave të 
njeriut dhe avancimin e reformave qeveritare. Sfidat për të drejtat e njeriut dhe 
demokracinë në Azinë jugore, qendrore dhe lindore dhe në Paqësor janë të 
ndryshme, si vendet në atë hapësirë të madhe. Në shumë raste, ne u ndihmuam 
demokracive që t’u qasen më mirë çështjeve të qeverisjes për ta thelluar përparimin 
që e arritur. Në raste të tjera, ku udhëheqësit mbajnë kontroll në llogari të të drejtave 
të qytetarëve të vet, ne i theksuam abuzimet dhe punuam për t’ia ekspozuar 
popullatat rrjedhës globale të ideve dhe informatave. Në Evropë, ne vazhduam të 
bashkëpunonim me partnerët tanë evropianë për ta përmbushur vizionin e një 
kontinenti që më në fund është i tërë, i lirë dhe në paqe. Dhe në rajonin e Lindjes së 
Mesme më të gjerë dhe në rajonin e Afrikës Veriore, ne iu përgjigjëm kërkesës në 
rritje e sipër për reforma politike, ekonomike dhe arsimore përmes përpjekjeve 
novatore multilaterale dhe bilaterale si Forumi për të ardhmen dhe Nisma për 
partneritet në Lindjen e Mesme. 
 
Gjithashtu më 2006, Sekretarja e Shtetit Rice njoftoi për dy nisma të rëndësishme që 
i mbështesin mbrojtësit e të drejtave të njeriut dhe të demokracisë: një Fond për 
Mbrojtësit e të Drejtave të Njeriut; dhe dhjetë Parime udhëzuese për OJQ-të, lidhur 
me trajtimin e tyre nga ana e qeverive. 
 
Fondi për Mbrojtësit e të Drejtave të Njeriut do t’i mundësojë Departamentit të Shtetit 
që shpejt t’u paguajë grante të vogla mbrojtësve të të drejtave të njeriut që përballen 
me nevoja të posaçme si rezultat i represionit qeveritar. Ky financim, që do të fillojë 
me 1.5 milionë dollarë dhe do të plotësohet çdo vit sipas nevojës, do të mund t’i 
mbulonte shpenzimet për mbrojtje ligjore apo mjekësore, apo ndihmën afatshkurtër 
për t’i përmbushur nevojat urgjente të familjeve të aktivistëve. 
 
Këto dhjetë Parime udhëzuese për OJQ-të (http://www.state.gov/g/drl/rls/77771.htm) 
do të na udhëzojnë për trajtimin e OJQ-ve, dhe ne gjithashtu do t’i përdorim ato për t’i 
vlerësuar veprimet e qeverive të tjera. Këto Parime janë të menduara për t’i plotësuar 
dokumentet më të gjata, më të detajuara të OKB-së dhe dokumentet e tjera 
ndërkombëtare që u drejtohen OJQ-ve dhe mbrojtësve të të drejtave të njeriut. 
Shpresojmë se kontributi ynë për këto dhjetë Parime për OJQ-të do të ndihmojë për 
ta përmirësuar mbështetjen botërore për OJQ-të që kanë shumë vështirësi, duke 

shërbyer si burim praktik për qeveri, organizata ndërkombëtare, grupe të shoqërisë 
civile dhe gazetarë. 
 
Avancimet për të drejta të njeriut dhe demokraci varen para së gjithash nga guximi 
dhe zotimi i meshkujve dhe femrave që punojnë për reforma në vendet e veta. 
Përparimi gjithashtu do të kërkojë përpjekje të vazhdueshme e të bashkërenduara 
nga SHBA-të dhe demokracitë partnere në çdo rajon të botës. Rruga përpara rrallë 
herë do të jetë lineare. Demokracitë delikate mund të rrëzohen. Vendet, udhëheqësit 
e të cilave nuk angazhohen tërësisht për demokraci, mund të pësojnë regres. Ata që 
bëjnë presion për reforma pashmangshëm hasin në pengesa nga personat që nuk i 
mirëpresin ndërrimet. Këto janë realitete të hidhura. Në të njëjtën kohë, ne besojmë 
që puna jonë për kauzën e lirisë mund të ndihmojë të krijohen realitete të reja për 
meshkujt dhe femrat në mbarë botën. 
 
 
Kosova 
Kosova ka rreth 2.2 milionë banorë dhe administrohet nga Misioni i administratës së 
përkohshme të OKB-së në Kosovë në përputhje me Rezolutën 1244 të vitit 1999 të 
Këshillit të Sigurimit të OKB-së; shërbimet qeveritare me të madhe i ofrohen 
popullatës nga institucionet e përkohshme të vetëqeverisjes (IPVQ). Vëzhguesit 
ndërkombëtarë dhe vendës përcaktuan që zgjedhjet e vitit 2004 për Kuvend të 
Kosovës në përgjithësi pasqyruan vullnetin e votuesve, edhe pse më pak se pesë 
për qind e serbëve të Kosovës morën pjesë në to. Misioni i OKB-së dhe IPVQ-ja në 
përgjithësi i respektuan të drejtat e njeriut të banorëve të Kosovës; megjithatë, pati 
probleme në disa fusha, posaçërisht lidhur me popullatat pakicë. Më seriozet nga 
këto ishin rastet e vrasjeve me motive politike dhe etnike; vdekjet dhe lëndimet nga 
mjetet e pashpërthyera ose minat tokësore, shumë prej tyre kishin mbetur që nga 
konflikti i vitit 1998-99; paraburgimi i gjatë dhe mungesa e procesit të drejtë gjyqësor; 
korrupsioni dhe ndërhyrja e qeverisë në gjyqësi; antipatia shoqërore ndaj serbëve 
dhe kishave ortodokse serbe; mungesa e përparimit në kthimin e personave të 
zhvendosur në shtëpitë e tyre; korrupsioni zyrtar; dhuna dhe diskriminimi ndaj 
femrave; trafikimi i personave, posaçërisht i vajzave dhe i grave për shfrytëzim 
seksual; dhuna shoqërore, abuzimi dhe diskriminimi i bashkësive pakicë; diskriminimi 
shoqëror i personave me aftësi të kufizuara; abuzimi i homoseksualëve; dhe puna e 
fëmijës në sektorin joformal.  
 
Strategjia e SHBA-ve për përkrahjen e të drejtave të njeriut në Kosovë u përqendrua 
në lehtësimin e kalimit të Kosovës drejt një shoqërie stabile e demokratike në rrugën 
drejt integrimit euroatlantik. Gjatë një periudhe të transformimit të shpejtë 
institucional, dhe pasi misioni i OKB-së në Kosovë ua kaloi autoriteteve kosovare 
disa kompetenca për drejtësi dhe sundim të ligjit, SHBA-të punuan për ta forcuar 
transparencën, përgjegjësinë institucionale, mirëkuptimin dhe respektimin e sundimit 
të ligjit dhe të drejtat e pakicave dhe obligimet ndaj të gjithë qytetarëve. Qeveria 
Amerikane bashkëpunoi me bashkësinë ndërkombëtare, përfshirë këtu OKB-në, 
Bashkimin Evropian, OSBE-në, OJQ-të, dhe zyrtarët e qeverisë lokale, për t’i 
përkrahur institucionet demokratike dhe përgjegjëse në Kosovë. Në bashkërendim 
me agjencitë vendëse dhe ndërkombëtare, Qeveria Amerikane i ndihmoi misionit të 
OKB-së në vëzhgimin, mbrojtjen dhe përkrahjen e të drejtave të njeriut. 

Nismat për mbështetjen e qeverisë lokale dhe të infrastrukturës komunale, të 
sponsorizuara nga SHBA-të, u siguruan komunave trajnim dhe ndihmë teknike për ta 
përkrahur pavarësinë e vet financiare, transparencën dhe përgjegjësinë, dhe për ta 
përmirësuar qeverisjen e mirë dhe pjesëmarrjen efikase të qytetarëve. SHBA-të 
punuan për të krijuar kushte që do ta ndihmonin kthimin e personave të zhvendosur 
dhe të refugjatëve që u larguan nga Kosova gjatë konfliktit të vitit 1998-99 dhe 
trazirave të vitit 2004. Me kërkesën e IPVQ-së, SHBA-të i siguruan Zyrës së 
kryeministrit dhe Ministrisë së Financave këshilltarë për politikën makroekonomike, 
për buxhet, për hartimin e legjislacionit, për organizim, menaxhim dhe marrëdhënie 
publike. 
 
SHBA-të gjithashtu përkrahën demokracinë në Kosovë duke siguruar mbështetje 
politike dhe ndihmë teknike për t’u ndihmuar qeverive lokale që ta miratonin dhe 
zbatonin legjislacionin dhe të inkurajonin opozitë konstruktive në Kuvendin e 
Kosovës. Si rezultat i inkurajimit të vazhdueshëm të SHBA-ve, partitë politike 
përdorën të dhënat nga sondazhi i votimit dhe i zgjedhësve për të përgatitur vendime 
politike dhe strategjike me kohë dhe për t’i pasqyruar më mirë pikëpamjet e 
zgjedhësve. Për të inkurajuar pjesëmarrje më të madhe të serbëve të Kosovës, 
shumica e të cilëve e bojkotuan pjesëmarrjen në institucionet lokale, SHBA-të 
mbështetën partitë politike të pakicave dhe i inkurajuan të luajnë rol më efikas 
përfaqësues në jetën politike të Kosovës. Disa komisione të Kuvendit pranuan 
këshilla ekspertësh dhe mbështetje për stafin në një përpjekje të vazhdueshme për 
ta vëzhguar zbatimin e vendimeve parlamentare dhe qeveritare për rreshtim me 
realitetet buxhetore. Me kërkesën e anëtarëve të Kuvendit, SHBA-të siguruan trajnim 
lidhur me rregullat e procedurës së Kuvendit dhe diskutuan si të mbrohen të drejtat e 
opozitës dhe të partive pakicë dhe të sigurohet arritja e pikësynimeve të politikës 
publike. 
 
SHBA-të përkrahën lirinë e mediave duke u ofruar trajnim mediave të shkruara dhe 
transmetuese mbi gazetarinë profesionale dhe ndihmë që e përmirësoi mundësinë e 
mediave për t’i mbuluar çështjet shpesh të ndërlikuara të interesit publik. Gjatë këtij 
viti, SHBA-të e pakësuan ndihmën e vet të drejtpërdrejtë financiare për media, 
ndërsa ofronin ndihmë për planifikimin e biznesit, duke shtuar përdorimin e 
hulumtimit dhe synimit të audiencës, dhe duke i inkurajuar shoqatat profesionale dhe 
tregtare për t’i përfaqësuar interesat e mediave dhe të publikut në tërësi. Rrjeti 
transmetues tokësor i Kosovës, projekt i financuar dhe ndërtuar nga SHBA-të, u 
shndërrua në rrjet komercial, që i mundësoi ta mbante pavarësinë gjersa joshte 
investimin e nevojshëm për ta vazhduar ofrimin e shërbimeve të televizionit dhe 
radios në tërë Kosovën. Me udhëzime teknike nga Qeveria Amerikane, Kuvendi i 
Kosovës miratoi legjislacionin që e themeloi një komision të pavarur të mediave me 
mandat për ta mbajtur transmetimin që i përfaqëson pikëpamjet dhe mendimet e 
ndryshme, që e përmirëson përgjegjësinë e mediave publike, dhe e mbështet 
organin e ri rregullues që qeveris me licencimin dhe funksionimin e mediave 
transmetuese. SHBA-të mbështetën përpjekjet e Shoqatës së transmetuesve të 
pavarur të Kosovës dhe të Shoqatës së gazetarëve profesionistë të Kosovës për t’i 
bërë shpifjen dhe përgojimin vepra civile në vend se penale dhe për t’i ndërruar 
kufizimet doganore mbi importimin e pajisjeve dhe përmbajtjes së mediave. 
 
Duke njohur që zhvillimi i shoqërisë civile do të ndikojë në zhvillimin demokratik të 
Kosovës, SHBA-të i ndihmuan shoqërisë civile duke i ndihmuar që t’i bashkonte 

rrjetet e organizatave të të njëjtit mendim dhe duke mbështetur përpjekjet për trajnim, 
menaxhim, dhe grante për t’i ndihmuar shoqërisë civile që t’i definonte rolet e veta të 
ardhshme në Kosovë. 
 
Forcimi i sundimit të ligjit mbetet prioritet kryesor për SHBA-të për të siguruar të 
ardhme stabile e demokratike me struktura efikase dhe transparente ligjore. Qeveria 
e SHBA-ve inicioi dhe financoi një projekt për t’i botuar çështjet tremujore të të gjitha 
vendimeve të Gjykatës Supreme të Kosovës, duke përkrahur transparencën dhe 
përgjegjësinë. Duke punuar me misionin e OKB-së dhe me Bashkimin Evropian, 
SHBA-të gjithashtu ndihmuan në dizajnimin dhe financimin e një nisme për gjykatës 
dhe prokurorë për ta ngritur cilësinë dhe profesionalizmin e sektorit të drejtësisë. 
SHBA-të vendosën një këshilltar ligjor në Zyrën e sapothemeluar të prokurorit të 
posaçëm për t’i këshilluar dhe trajnuar prokurorët që merren me raste të krimeve të 
rënda, përfshirë këtu trafikimin e njerëzve dhe krimin e organizuar. Projektet e tjera të 
udhëhequra nga SHBA-të për ta përmirësuar cilësinë e sistemit të judikaturës penale 
përfshinin nismat për ta forcuar mbrojtjen e dëshmitarëve dhe për ta prezantuar 
marrëveshjen për pranimin e fajësisë. SHBA-të dhe vendet evropiane ndihmuan 
krijimin e një kornize organizative dhe ligjore për një gjyqësi të pavarur përmes 
Këshillit Gjyqësor të Kosovës, një organ profesional që i cakton gjykatësit, ushtron 
masa disiplinore dhe administron me gjykata. SHBA-të gjithashtu mbështetën 
përpjekjet për miratimin e legjislacionit që do ta radhiste sistemin lokal të drejtësisë 
me standardet ndërkombëtare. SHBA-të i ofruan ndihmë Odës së Avokatëve, 
Shoqatës së Prokurorëve Publikë, dhe Fakultetit Juridik të Universitetit të Prishtinës 
në formë të arsimit të vazhdeshëm ligjor dhe zhvillimit profesional për avokatë. 
SHBA-të ndihmuan themelimin e një klinike ligjore dhe ndërtimin e një gjykatoreje për 
studentë në Fakultetin Juridik. Duke punuar me Agjencinë Evropiane për Rindërtim, 
SHBA-të ofruan rekomandime mbi administratën e gjykatave, të miratuara nga 
Departamenti i Drejtësisë i misionit të OKB-së, për ta mbështetur themelimin e një 
ministrie të re të drejtësisë pasi autoritetet lokale morën më tepër përgjegjësi nga 
misioni i OKB-së. 
 
Në bashkëpunim me OSBE-në, SHBA-të luajtën rol të rëndësishëm në zhvillimin e 
kapacitetit të Shërbimit Policor të Kosovës. Kjo përpjekje shpuri në trajnimin e 8,300 
policëve dhe në zhvillimin e disa programeve për trajnimin e policëve. Projekti i 
përbashkët gjithashtu krijoi një institucion funksional vendës, Qendrën për arsim dhe 
zhvillim të sigurisë publike, që ishte e ngarkuar me arsimin për siguri publike dhe 
zhvillimin e standardeve profesionale për polici. 
 
SHBA-të aktivisht inkurajuan krijimin e një klime të hapur e të sigurt për kthimin e 
personave që u larguan nga Kosova pas konfliktit të vitit 1998-99 dhe trazirave 
ndëretnike të vitit 2004. Zyrtarët e SHBA-ve publikisht nxitën IPVQ-në që ta 
vazhdonte dialogun Prishtinë-Beograd të udhëhequr nga Kryqi i Kuq për të ndihmuar 
në zbardhjen e fatit të rreth 2,200 personave të zhdukur që nga viti 1999. SHBA-të 
siguruan fonde për identifikimin e varrezave të reja dhe zhvarrosjen dhe identifikimin 
e trupave të pajetë. SHBA-të vazhduan ta theksojnë zotimin e vet për një Kosovë 
shumetnike përmes programeve për lehtësimin e konfliktit. Projektet për 
infrastrukturë ekonomike dhe shoqërore forcuan bashkëpunimin ndërmjet 
udhëheqësve komunalë dhe bashkësive pakicë. Projektet e financuara nga SHBA-të 
në 16 komuna udhëzuan mbi 700 udhëheqës e policë vendës si ta parandalonin dhe 
menaxhonin konfliktin. Mbështetja për OJQ-të e përmirësoi dialogun ndëretnik dhe 

politikën për përkrahjen e pajtimit. Gjatë këtij viti, SHBA-të ofruan përkrahje dhe 
mjete financiare për përpjekjet e misionit të OKB-së për zhvendosjen e qindra 
romëve në Kosovën veriore nga kampet e kontaminuara me plumb dhe siguruan 
trajtim për fëmijët që vuanin nga helmimi me plumb. SHBA-të siguruan pajisje 
kompjuterike që nevojiteshin shumë, libra, dhe udhëzime në gjuhën angleze për 
komunën e Graçanicës me shumicë serbe, rreth 5 kilometra larg Prishtinës. Dy 
“Kënde amerikane” të themeluara gjatë këtij viti–një në Graçanicë dhe një në rajonin 
e Mitrovicës veriore me shumicë serbe–siguruan platformë për kontakt me bashkësi, 
përfshirë këtu oratorët, ekspozitat, dhe orët mësimore e burimet në gjuhën angleze. 
 
SHBA-të aktivisht përkrahën të drejtat e femrave dhe të personave me aftësi të 
kufizuara duke u kontribuuar nismave të bizneseve rajonale të femrave, fushatave të 
vetëdijesimit për çështje të personave me aftësi të kufizuara, dhe qendrës së parë të 
femrave në zonat me shumicë serbe në Kosovën veriore. Qeveria Amerikane 
gjithashtu dha 22 grante të vogla për projekte që silleshin prej radio programeve 
ndëretnike javore deri tek rrjetet për trajnim për karrierë për femra dhe vetëdijesim 
për të drejta të femrave, si dhe kampe për trajnim të studentëve. Një program i 
financuar nga SHBA-të dërgoi ekipe televizive në SHBA për të marrë pjesë në 
prodhimin e dokumentarëve mbi programet për fitimin e votave dhe përvojën e 
grupeve pakicë në prodhimin e filmave. 
 
Zyrtarët e SHBA-ve vazhduan ta nxitnin dialogun ndërmjet anëtarëve të kishës 
ortodokse serbe në Kosovë dhe IPVQ-së. Zyrtarët e SHBA-ve shpesh u takuan me 
kryetarët e bashkësive të mëdha fetare, organizuan një iftar për bashkësinë islame, 
dhe morën pjesë në shërbime gjatë festave në kishën ortodokse serbe. Zyrtarët e 
SHBA-ve inkurajuan misionin e OKB-së dhe qeverinë lokale që ta vazhdonin 
rindërtimin e ndërtesave fetare të dëmtuara gjatë dhunës së viteve të kaluara kundër 
bashkësisë së serbëve të Kosovës. Zyrtarët e SHBA-ve shpesh u takuan me 
kryetarët e bashkësive të mëdha fetare si dhe me kryetarë të komunave të Kosovës 
për t’i nxitur bashkësitë lokale që t’i mbronin objektet ortodokse fetare në territoret e 
tyre dhe t’i pengonin aktet kriminale kundër tyre. SHBA-të siguruan fonde për ta 
përmirësuar ruajtjen, inventarizimin dhe ekspozimin e koleksioneve të artefakteve më 
të njohura historike e kulturore të Kosovës, dhe vëzhguan shpenzimin e fondeve të 
OKB-së në përpjekjet në shkallë të madhe të Organizatës së OKB-së për Arsim, 
Shkencë e Kulturë për t’i ruajtur monumentet e Kosovës me rëndësi të madhe 
kulturore. Në maj, zyrtarët e SHBA-ve morën pjesë në konferencën ndërfetare të 
organizuar nga kisha ortodokse serbe në Patriarkanën e Pejës. Zyrtarët e SHBA-ve 
vazhduan përpjekjet për mbrojtjen e objekteve fetare dhe për të siguruar që atyre u 
kushtohet vëmendje dhe njohje përkatëse pasi të jetë zgjidhur statusi i ardhshëm 
politik i Kosovës. 
 
SHBA-të ndihmuan misionin e OKB-së dhe qeverinë lokale për ta frenuar trafikimin e 
njerëzve në Kosovë përmes mbështetjes së strukturave qeveritare dhe OJQ-ve. 
SHBA-të sponsorizuan një ekspert për ta përmirësuar cilësinë e raportimit të mediave 
për problemin e trafikimit, ndihmuan në zhvillimin e një strategjie kundër trafikimit për 
Kosovën, organizuan fushata të vetëdijesimit publik, përmirësuan cilësinë e 
shërbimeve për viktima, dhe i siguruan pajisje për vëzhgim njësisë së misionit të 
OKB-së kundër trafikimit, që ndihmoi në disa raste. 

